
ABSTRAK 

 

 

Kajian ini bertujuan untuk menganalisis hubungan, sumbangan dan membina model 

sikap, inisiatif, regulasi kendiri terhadap pelaksanaan Pendidikan Pembangunan 

Lestari di Institut Pendidikan Guru Malaysia (IPGM). Pendekatan kuantitatif dengan 

reka bentuk tinjauan digunakan dalam kajian ini. Sampel terdiri daripada 247 orang 

pentadbir daripada 26 buah IPG seluruh Malaysia yang dipilih menerusi teknik 

pensampelan rawak mudah. Instrumen digunakan berbentuk soal selidik Likert lima 

mata dan pengelompokkan item yang tepat mengikut konstruk dan sub konstruk 

kajian dibina melalui proses Analisis Faktor Penerokaan (EFA). Manakala Analisis 

Faktor Pengesahan (CFA) digunakan bagi menguji kesahan dan kebolehpercayaan 

konstruk. Model pembentukan sikap, inisiatif dan regulasi kendiri pentadbir IPG 

terhadap pelaksanaan Pendidikan Pembangunan Lestari telah dibina menggunakan 

Pemodelan Persamaan Struktur (SEM). Dapatan EFA telah membentuk empat 

konstruk utama iaitu sikap, inisiatif, regulasi kendiri dan pelaksanaan Pendidikan 

Pembangunan Lestari. Terdapat empat sub konstruk bagi sikap, tiga sub konstruk bagi 

inisiatif, enam sub konstruk bagi regulasi kendiri dan lapan sub konstruk bagi 

perancangan.  Analisis korelasi Pearson bagi setiap konstruk menunjukkan terdapat 

hubungan signifikan positif antara sikap r(245)=.370, p<.01, inisiatif r(245)=.376, 

p<.01 dan regulasi kendiri r(245)=.343, p<.01 dengan pelaksanaan Pendidikan 

Pembangunan Lestari. Selain itu, analisis regresi berganda menunjukkan inisiatif 

menyumbang sebanyak 37.6 peratus (Β=0.241) dan sikap menyumbang sebanyak 6.8 

peratus (Β=0.229) dengan nilai R2=.446, F(3,243)=20.152, p<.001 kepada 

pelaksanaan Pendidikan Pembangunan Lestari. Dapatan kajian juga menunjukkan 

model yang terjana melalui SEM telah mencapai tahap kesepadanan yang baik dengan 

nilai CMIN=3856.447, DF=2251, CMIN/DF=1.713, p=.000, GFI=.702, CFI=.861, 

TLI=.856 dan RMSEA=.054. Kesimpulannya, kajian ini menunjukkan sikap dan 

inisiatif merupakan faktor kepada pelaksanaan Pendidikan Pembangunan Lestari 

dalam kalangan pentadbir IPGM dengan penyumbang utama adalah faktor inisiatif. 

Implikasi kajian ini menunjukkan model yang dibina sesuai digunakan sebagai 

panduan kepada pentadbir untuk melaksanakan Pendidikan Pembangunan Lestari di 

IPGM. 

ABSTRACT 

 

 

The study aims to analyse the relationship, contribution and develop the attitude, 

initiative and self-regulation model on the implementation of Education for 

Sustainable Development (ESD) at Institute of Teacher Education Malaysia. A 

quantitative research method with a survey design was used in this study. Random 

sampling technique was employ to select 247 administrators from 26 Institute of 

Teacher Education throughout Malaysia as sample. The instrument utilised was a 

questionnaire of five Likert scale and accurate grouping of items according to the 

constructs and sub-constructs of the study was developed through the Exploratory 

Factor Analysis (EFA) process. The Confirmatory Factor Analysis (CFA) was used to 

test the validity and reliability of the constructs. The model on attitude, initiative and 

self-regulation development among administrators on the implementation of 

Education for Sustainable Development at Institute of Teacher Education Malaysia 

was build using Structural Equation Modelling (SEM). The findings of EFA have 

succeeded in forming four major constructs namely attitude, initiative, self-regulation 

and implementation of Education for Sustainable Development. There are four sub-

construct on attitude, three sub-constructs on initiative, six sub-constructs on self-

regulation and eight sub-constructs for planning. Pearson correlation analysis for each 

construct showed that there is a significant positive relationship between attitude 

r(245)=.370, p<.01, initiative r(245)=.376, p<.01 and self-regulation r(245)=.343, 

p<.01 towards the implementation of Education for Sustainable Development. In 

addition, multiple regression analysis showed that initiative contributed 37.6 percent 

(Β=0.241) and attitude contributed 6.8 percent (Β=0.229) with value R2=.446, 

F(3,243)= 20.152, p<.001 to the implementation of education for sustainable 

development. The results revealed that the models generated through SEM achieved a 

good level of compatibility with values of CMIN=3856.447, DF=2251, 

CMIN/DF=1.713, p=.000, GFI=.702, CFI=.861, TLI=.856 and RMSEA=.054. In 

conclusion, the findings of the study proved that, the attitude and initiative were the 

implementation factors of Education for Sustainable Development among 

administrators at Institute of Teacher Education Malaysia, in which the initiative 

factor was the major contributor. An implication emerged from the findings of the 

present study showed that the model developed is suitable to be utilised as a guidance 

for the administrators to implement the Education for Sustainable Development at 

Institute of Teacher Education Malaysia. 

PENGENALAN 

 

 

 

 

1.1 Pendahuluan 

 

Alam sekitar adalah tanda kuasa ciptaan tuhan yang maha besar. Manusia merupakan 

sebahagian dari alam dan bertindak sebagai  pengurus alam. Manusia dan alam saling 

memerlukan dan saling bergantung antara satu sama lain. Segala tindakan manusia 

selaku khalifah di muka bumi ini, sudah pasti akan mempengaruhi keunikan alam 

semula jadi yang sedia ada. Perlindungan dan penjagaan alam semula jadi dengan 

menerapkan kelestarian merupakan usaha murni dalam melahirkan satu generasi yang 

pro alam sekitar. Malangnya kini, isu-isu seperti perubahan iklim, kehilangan 

biodiversiti yang pesat, dan kekurangan makanan dan keselamatan global mendapat 

perhatian utama akibat kebimbangan dan desakkan yang dihadapi oleh umat manusia. 

 Ledakan pembangunan yang kian pesat akibat era globalisasi juga telah banyak 

membawa kepada perubahan ekonomi di negara kita. Aktiviti pengeluaran, 

pertumbuhan ekonomi dan tekanan pembangunan di seluruh negara masa kini telah 

dikenal pasti sebagai faktor-faktor yang memberikan kesan negatif kepada alam 

sekitar di samping mempengaruhi persekitaran fizikal manusia itu sendiri. 

Permasalahan alam sekitar yang semakin kompleks ini, telah menjadi suatu polemik 

dan perdebatan antara dua pihak. Bagi golongan pencinta alam, alam sekitar harus 

dijaga dan dipelihara. Manakala bagi segolongan pihak, alam sekitar perlu diteroka 

untuk keuntungan ekonomi (Shaharudin, 2012). Polemik yang berterusan ini 

memerlukan pendekatan yang sebaiknya iaitu pembangunan yang memberi fokus 

kepada penjagaan alam dan juga pembangunan ekonomi yang diistilahkan sebagai 

pembangunan lestari. Konsep pembangunan lestari pertama kali diutarakan dalam 

“World Conservation Strategy” pada tahun 1980 dan cadangan tersebut telah 

dikemaskini pada tahun 1984 iaitu di dalam World Commission on Environment and 

Development (WCED).  

 

Menerusi Laporan Brundland pada tahun 1987, jelas terbukti bahawa 

keutamaan diberi kepada pelaksanaan konsep pembangunan yang berterusan oleh 

semua negara dalam menghadapi isu alam sekitar semasa. Pembangunan lestari 

adalah pembangunan yang memenuhi keperluan masa kini tanpa menjejaskan 

keupayaan generasi akan datang untuk memenuhi keperluan mereka sendiri (World 

Commission on Environment and Development (WCED), 1987). Pendedahan dan 

penerapan konsep pembangunan lestari memerlukan satu usaha dan tindakan yang 

bersifat tekal. Paradigma untuk berfikir tentang masa depan perlu mempertimbangkan 

aspek alam sekitar, sosial dan ekonomi dengan seimbang dalam usaha mencapai 

pembangunan dan peningkatan kualiti hidup. Justeru dalam usaha menerapkan 

kelestarian, badan-badan dunia menerusi UNESCO (2014) telah memberi hala cara 

yang lebih murni iaitu menerusi medium pendidikan agar dapat membentuk golongan 

masyarakat dalam pelbagai sektor ke arah kehidupan yang lebih lestari. Lantaran itu, 

pendidikan dilihat sebagai medium terbaik untuk menyebarluaskan konsep pendidikan 

pembangunan lestari (education for sustainable development, ESD) kepada 

masyarakat umum (Hanifah, Shaharuddin, Mohamad Suhaily dan Noraziah, 2015). 

Manakala pendidikan di peringkat institusi pengajian tinggi yang melaksanakan 

pengajian, latihan dan penyelidikan memainkan peranan yang sangat penting bagi 

transisi terhadap pendidikan pembangunan lestari (Biltagy, 2015). Selain itu, 

pelaksanaan pendidikan pembangunan lestari ini juga adalah selari dengan Agenda 

2030 Matlamat Pembangunan Lestari- 2030 Agenda for Sustainable Development 

Goals (SDGs) yang bersifat universal, transformasional dan inklusif menggambarkan 

cabaran pembangunan utama untuk kemanusiaan. Matlamatnya adalah untuk 

kelangsungan hidup manusia dengan menetapkan had persekitaran dan had kritikal 

untuk penggunaan sumber semula jadi serta menangani sistem kunci halangan kepada 

pembangunan lestari seperti ketidaksetaraan, corak penggunaan yang tidak lestari, 

institusi yang lemah kapasiti dan kemusnahan alam sekitar (United Nations, 2017). 

 

Di Malaysia, senario penerapan kelestarian dalam pelbagai sektor dilakukan 

secara berperingkat-peringkat termasuk dalam sektor pendidikan antaranya program 

Sekolah Lestari - Anugerah Alam Sekitar yang merupakan program usahasama 

Jabatan Alam Sekitar, Kementerian Sumber Asli dan Alam Sekitar dan Institut Alam 

Sekitar dan Pembangunan (LESTARI), Universiti Kebangsaan Malaysia (UKM) 

(Jabatan Alam Sekitar, 2012). Begitu juga terdapat pelaksanaan di peringkat institusi 

pengajian tinggi seperti Institut Alam Sekitar dan Pembangunan (LESTARI) sendiri 

di bawah Universiti Kebangsaan Malaysia (UKM) dan program-program kampus 

lestari di universiti awam dan institusi pengajian tinggi swasta di Malaysia (Tan, Goh 

dan Chan, 2015; Norfadillah, Halimaton Saadiah, Noraziah dan Sarah, 2012). Ini 

bermakna pendedahan dan penerapan kelestarian telah mula mendapat perhatian 

dalam kalangan pentadbir yang bertindak sebagai pemimpin sesuatu organisasi atau 

institut.  

 

Dalam usaha menggunakan pendekatan pendidikan ke arah pembangunan 

lestari, penglibatan keseluruhan institusi pendidikan khususnya di Institut Pendidikan 

Guru yang melahirkan bakal-bakal guru ke seluruh negara di Malaysia adalah amat 

penting dan relevan sekali. Pendekatan pendidikan ke arah pembangunan lestari telah 

diterima sebagai satu medium asas bagi tujuan melindungi alam sekitar dan pada 

masa yang sama juga melaksanakan pembangunan secara lestari (Biltagy, 2015; 

Pauw, Gericke, Olsson & Berglund, 2015: Ori & Blanchard, 2015; Ejikeme, 2014; 

Moreno, 2014). Dengan kata lain, Pendidikan Pembangunan Lestari (ESD) yang 

menggunakan pendidikan sebagai alat untuk mencapai kemampanan akan memberi 

pengetahuan dan kemahiran untuk pembelajaran sepanjang hayat dan seterusnya 

membantu dalam mencari penyelesaian baharu kepada isu alam sekitar, ekonomi dan 

juga sosial. 

 

Selaras dengan usaha untuk mendidik dan mengamalkan elemen pembangunan 

lestari, kepimpinan sesebuah organisasi perlu sentiasa dinamik, inovatif  dan 

berinisiatif.  Pengurusan dan pentadbiran yang berinisiatif positif ke arah penerapan 

nilai kelestarian perlu sentiasa mengambil langkah yang proaktif dan menggunakan 

peluang dan ruang yang sedia ada. Justeru, Soubihia, Jabbour dan Filho (2010) 

menegaskan bahawa pemimpin bukan hanya berperanan untuk memberi arahan bagi 

mendapatkan kecemerlangan, malah mereka juga perlu membina kecemerlangan 

secara bekerjasama bersama kaki tangan bawahannya. Ini membuktikan bahawa 

usaha mendedahkan dan melahirkan guru pelatih selaku model terbaik kelestarian 

harus bermula dengan kepimpinan. Ini dapat dilakukan melalui gaya kepimpinan 

lestari yang efektif oleh pihak pentadbir khususnya dari aspek nilai, pengetahuan, 

kemahiran, polisi alam sekitar yang kuat, strategi, amalan operasi dan sumber-sumber 

(Ralph & Stubbs, 2014; O’Sullivan, 2014; Myers, 2012;  Thomas, 2008).   

 

Maka dengan itu, kajian mengenai kepimpinan seseorang ketua dalam sesuatu 

organisasi seharusnya dilaksanakan bagi mengetahui sejauhmana ianya memberi 

kesan kepada elemen pendidikan pembangunan lestari. Justeru, kajian ini adalah 

merupakan salah satu usaha untuk mengenal pasti sikap, inisiatif dan regulasi kendiri 

pentadbir Institut Pendidikan Guru (IPG) dalam melaksanakan Pendidikan 

Pembangunan Lestari di IPG kampus masing-masing untuk merealisasikan hasrat 

menjadi IPG Lestari.  

 

 

1.2 Latar Belakang Kajian 

 

Pendidikan dilihat sebagai satu pelaburan kerana sistem pendidikan merupakan satu 

proses yang berterusan bagi melatih tenaga manusia untuk tujuan pembangunan. 

Sesuatu proses pembelajaran bertujuan melahirkan individu dan anggota masyarakat 

yang peka, intelek, aktif, memahami serta mampu mengenal pasti sesuatu perkara 

sama ada baik ataupun buruk (Mohammad Zohir & Shaari, 2012). Pendidikan juga 

dilihat sebagai agen perubahan yang paling berpengaruh dalam masyarakat kerana 

mampu membawa perubahan kepada masyarakat daripada mundur dan terkebelakang 

kepada sebuah masyarakat yang maju dan bertamadun. Selain itu, pendidikan telah 

diterima sebagai satu alat yang asas untuk mengawal alam sekitar dan juga 

pembangunan lestari sejak dari persidangan Tbilisi pada tahun 1977 (Mohammad 

Zohir & Nordin, 2007). Institusi seperti sekolah pula menjadi salah satu cara utama 

untuk menangani masalah-masalah yang berkaitan dengan alam sekitar ini (Nurul 

Hidayah Liew, 2012). Penerapan agenda kelestarian menerusi pendidikan juga akan 

dapat melahirkan masyarakat yang mampu memahami hubungan antara persekitaran 

manusia dan persekitaran fizikal (Hanifah, Shaharudin, Mohmadisa, Nasir, & Yazid, 

2015; Eilam & Trop, 2012). Kemampuan memahami interaksi ini adalah amat penting 

kerana kedua-dua persekitaran adalah saling berkaitan, sebarang perubahan yang 

berlebihan terhadap persekitaran fizikal akan memberi impak terhadap persekitaran 

manusia. Tujuannya adalah bagi menjana minda, sikap dan amalan seseorang individu 

ke arah mencintai alam sekitar dalam segala tindakan yang mereka ambil (Bonnett, 

2013; Pavlova, 2013).  

 

Di Malaysia, program pendidikan melalui pendekatan pengajaran dan 

pembelajaran (PdP) berlandaskan alam sekitar pada awalnya dilaksanakan melalui 

Pendidikan Alam Sekitar (PAS) merentas kurikulum yang diperkenalkan pada tahun 

2005 (Kementerian Pelajaran Malaysia, 2004). Elemen Pendidikan Alam Sekitar 

disepadukan dan diajar secara jelas dalam mata pelajaran seperti Pendidikan Moral, 

Geografi, Bahasa, Pendidikan Agama Islam dan juga dalam mata pelajaran 

Pendidikan Sivik dan Kewarganegaraan. Tiga elemen penting dalam pendekatan 

pembelajaran Pendidikan Alam Sekitar yang menjadi dasar ataupun asas kepada 

perancangan kurikulum Pendidikan Alam Sekitar iaitu pendidikan mengenai alam 

sekitar, pendidikan untuk alam sekitar dan pendidikan melalui ataupun dalam alam 

sekitar itu sendiri (Kartini, 2008). Konsep Pendidikan Alam Sekitar ini juga 

melibatkan pendekatan sekolah secara menyeluruh yang merujuk kepada penglibatan 

warga sekolah termasuk pihak pentadbir, staf sokongan, guru- guru dan para pelajar 

sekolah. Proses membudayakan Pendidikan Alam Sekitar kepada warga sekolah 

adalah dengan menerapkan nilai murni alam sekitar dalam aspek pengurusan, 

kurikulum, kokurikulum dan penghijauan secara berterusan bagi mewujudkan amalan 

hidup yang selaras dengan konsep pembangunan lestari. Ini adalah selari dengan 

pendapat Bonnett (2013) dan Pavlova (2013) yang menyatakan bahawa Pendidikan 

Alam Sekitar sebagai satu kaedah asas yang diterima dunia untuk mendidik warga 

dunia bagi mengawal alam sekitar dan menjalankan program pembangunan lestari. 

Orang yang terdidik dengan kesedaran tentang pemeliharaan dan pemuliharaan alam 

sekitar berasaskan pendidikan sudah pasti akan mencintai, menghayati dan memahami 

peri pentingnya memelihara alam sekitar (Rasmussen, 2011). 

 

Pelaksanaan Pendidikan Alam Sekitar juga perlu ditekankan kepada seluruh 

lapisan masyarakat bermula pada awal usia supaya setiap individu dapat memainkan 

peranan masing-masing, mempunyai rasa bertanggungjawab dan kesedaran 

sepenuhnya dalam usaha untuk memelihara dan memulihara alam sekitar serta 

memastikan pengekalan alam sekitar untuk generasi yang akan datang (Bahagian 

Pendidikan Guru, 2003). Ini selaras dengan hasrat Falsafah Pendidikan Kebangsaan 

(FPK) di Malaysia iaitu mewujudkan suatu pendidikan yang berterusan ke arah lebih 

memperkembangkan potensi individu secara menyeluruh dan bersepadu. Falsafah 




